
АФІЦЭР 

Як і тысячы савецкіх хлопчыкаў, юны Пётр Вязнікаў марыў стаць ваенным. Але адна 

справа – бачыць свае афіцэрскія пагоны ў снах, і зусім іншая – упэўнена крочыць насустрач сваёй 

мары з дапамогай волі, розуму, характару... 

Нарадзіўся Пётр Рыгоравіч 8 ліпеня 1951 года ў вёсцы Лапічы Асіповіцкага раёна. Калі ён, 

худзенькі, невысокі падлетак сказаў бацькам, што хоча стаць ваенным, тыя былі ўзрушаны, мяркуючы, 

што хлопец нават медыцынскую камісію не пройдзе. Але ўсё ж далі сыну магчымасць паспытаць 

ваеннага шчасця. I юнак здзівіў усіх сваёй настойлівасцю – у хуткім часе стаў курсантам Палтаўскага 

вышэйшага зенітна-артылерыйскага вучылішча. Гэта была першая прыступка ў ваеннай кар’еры 

маладога чалавека. Праз 4 гады ён пачаў сваю службу ў 103 паветрана-дэсантнай дывізіі горада 

Віцебска. Потым атрымаў пасаду начальніка штаба асобнага зенітна-артылерыйскага дывізіёна. 

У ноч з 10 на 11 снежня 1979 года ў штабе прагучала трывога... Не вучэбная, аб якіх афіцэраў 

папярэджвалі загадзя, а раптоўная і таму... незразумелая. Ніхто тады не мог растлумачыць, з якой мэтай 

яны двое сутак у Оршы чакалі самалётаў і навошта асабоваму саставу было загадана пагрузіць 

боепрыпасы. Але потым усё стала на свае месцы: іх, маладых і перспектыўных, адпраўлялі ў Афганістан. 

13 снежня самалёты з беларускімі салдатамі прызямліліся ў горадзе Балхаш (Казахстан). 

Яшчэ некалькі дзён хлопцы чакалі загад Міністэрства абароны аб перасячэнні граніцы з 

Афганістанам. Дзесьці ў думках яшчэ блукалі спадзяванні: а можа ўсё ж вучэнні, непраўдзівая 

трывога. Што хлусіць – страшна было ўсім. Але праз 10 дзён загад быў у іх у руках. У ім 

паведамлялася: «... для аказання інтэрнацыянальнай дапамогі». Было б несумленна сказаць, што 

хто-небудзь з воінаў тады зразумеў значэнне гэтых слоў. 

Афганістан... Баграм... 

Пётр Рыгоравіч памятае кожныя дзень і ноч на чужой зямлі. Яны, маладыя салдаты, 

адчувалі недарэчнасць тых падзей, асуджалі незразумелую ім «чужую» вайну, бо ў іх сэрцах была 

крыўда за пакалечаныя лёсы землякоў, загінуўшых сяброў. Пётр Вязнікаў быў у Афганістане з 1979 

па 1982 гады. Яго задачай было прыкрываць штаб дывізіі. У баявых дзеяннях ён не прымаў удзелу. 

Але за час афганскай службы давялося шмат гора і слёз пабачыць сваімі вачамі. 

Гэтая частка жыцця афіцэра засталася ў мінулым, ва ўспамінах. З Афганістана Пётр 

Рыгоравіч вярнуўся з маёрскімі пагонамі на плячах, быў накіраваны ў Тульскае паветрана-

дэсантнае войска. Там атрымаў пасаду начальніка проціпаветранай абароны, потым – званне 

падпалкоўніка. У 1988 годзе прыбыў у горад Докшыцы, дзе служыў раённым ваенным камісарам. 

Ваеннаму чалавеку, які шмат год жыў па строгаму раскладу, складана прывыкнуць да 

спакойнага грамадзянскага жыцця. Зараз Пётр Рыгоравіч Вязнікаў працуе фельд’егерам па 

спецдаручэннях раённага вузла сувязі. Адказнасці, без якой ён не ўяўляе свайго жыцця, хапае. У 

падпалкоўніка цудоўная сям’я, разам з жонкай яны вырасцілі і паставілі на ногі дваіх сыноў. Адзін з 

іх выбраў прафесію бацькі – стаў ваенным і ўжо мае званне капітана. 

Пётр Рыгоравіч цікавы суразмоўца. Адчуваецца, што гэта той чалавек, для якога служба 

Радзіме – не толькі прафесія, але і пачэсны абавязак, які ён з годнасцю выконвае ўсё сваё жыццё. 

